
1.  τοῦ κε κορεσσάµενος νείκεα καὶ δῆριν ὀφέλλοις 
κτήµασ’ ἐπ’ ἀλλοτρίοις. σοὶ δ’ οὐκέτι δεύτερον ἔσται 
ὧδ’ ἔρδειν· ἀλλ’ αὖθι διακρινώµεθα νεῖκος  
ἰθείηισι δίκηις, αἵ τ’ ἐκ Διός εἰσιν ἄρισται. 
ἤδη µὲν γὰρ κλῆρον ἐδασσάµεθ’, ἄλλα τε πολλὰ 
ἁρπάζων ἐφόρεις µέγα κυδαίνων βασιλῆας 
δωροφάγους, οἳ τήνδε δίκην ἐθέλουσι δικάσσαι. (WD 33-9) 

 

2 .   µή πως τὰ µέταζε χατίζων  
πτώσσηις ἀλλοτρίους οἴκους καὶ µηδὲν ἀνύσσηις. 
ὡς καὶ νῦν ἐπ’ ἔµ’ ἦλθες· ἐγὼ δέ τοι οὐκ ἐπιδώσω (395) 
οὐδ’ ἐπιµετρήσω· ἐργάζευ, νήπιε Πέρση, 
ἔργα τά τ’ ἀνθρώποισι θεοὶ διετεκµήραντο, 
µή ποτε σὺν παίδεσσι γυναικί τε θυµὸν ἀχεύων 
ζητεύηις βίοτον κατὰ γείτονας, οἳ δ’ ἀµελῶσιν. 
δὶς µὲν γὰρ καὶ τρὶς τάχα τεύξεαι· ἢν δ’ ἔτι λυπῆις, (400) 
χρῆµα µὲν οὐ πρήξεις, σὺ δ’ ἐτώσια πόλλ’ ἀγορεύσεις, 
ἀχρεῖος δ’ ἔσται ἐπέων νοµός. ἀλλά σ’ ἄνωγα 
φράζεσθαι χρειῶν τε λύσιν λιµοῦ τ’ ἀλεωρήν. 
 (WD 393-404) 

 

3.  δαίµονι δ’ οἷος ἔησθα, τὸ ἐργάζεσθαι ἄµεινον, 

εἴ κεν ἀπ’ ἀλλοτρίων κτεάνων ἀεσίφρονα θυµὸν  

ἐς ἔργον τρέψας µελετᾷς βίου, ὥς σε κελεύω. (WD 314-16) 

 

4.  τῶι δ’ ἦ τοι Ζεὺς αὐτὸς ἀγαίεται, ἐς δὲ τελευτὴν 
ἔργων ἀντ’ ἀδίκων χαλεπὴν ἐπέθηκεν ἀµοιβήν. 
ἀλλὰ σὺ τῶν µὲν πάµπαν ἔεργ’ ἀεσίφρονα θυµόν. (WD 333-5) 
 
5.  ὥς κέ τοι ἵλαον κραδίην καὶ θυµὸν ἔχωσιν,  
ὄφρ’ ἄλλων ὠνῆι κλῆρον, µὴ τὸν τεὸν ἄλλος.  (WD 340-341) 
 
6.  Οὐκ ἄρα µοῦνον ἔην Ἐρίδων γένος, ἀλλ’ ἐπὶ γαῖαν  
εἰσὶ δύω· τὴν µέν κεν ἐπαινήσειε νοήσας, 



ἣ δ’ ἐπιµωµητή· διὰ δ’ ἄνδιχα θυµὸν ἔχουσιν. 
ἣ µὲν γὰρ πόλεµόν τε κακὸν καὶ δῆριν ὀφέλλει, 
σχετλίη· οὔ τις τήν γε φιλεῖ βροτός, ἀλλ’ ὑπ’ ἀνάγκης 
ἀθανάτων βουλῆισιν Ἔριν τιµῶσι βαρεῖαν. (15) 
τὴν δ’ ἑτέρην προτέρην µὲν ἐγείνατο Νὺξ ἐρεβεννή, 
θῆκε δέ µιν Κρονίδης ὑψίζυγος, αἰθέρι ναίων, 
γαίης [τ’] ἐν ῥίζηισι καὶ ἀνδράσι πολλὸν ἀµείνω· 
ἥ τε καὶ ἀπάλαµόν περ ὁµῶς ἐπὶ ἔργον ἐγείρει·  
εἰς ἕτερον γάρ τίς τε ἴδεν ἔργοιο χατίζων (20) 
πλούσιον, ὃς σπεύδει µὲν ἀρόµεναι ἠδὲ φυτεύειν 
οἶκόν τ’ εὖ θέσθαι· ζηλοῖ δέ τε γείτονα γείτων 
εἰς ἄφενος σπεύδοντ’· ἀγαθὴ δ’ Ἔρις ἥδε βροτοῖσιν. 
καὶ κεραµεὺς κεραµεῖ κοτέει καὶ τέκτονι τέκτων, 
καὶ πτωχὸς πτωχῶι φθονέει καὶ ἀοιδὸς ἀοιδῶι. (WD 10-25) 

